4 Maart 2007 

Tweede  Sondag in Lydenstyd

Liturgiese voorstel

Fokusteks:

Filippense 3:17-4:1 

Ander tekste:

Genesis 15:1-12; 17-18; Psalm 27; Lukas 13:31-35; 9:28-36
Inleiding


Hierdie Sondag staan bekend as Reminiscere (“gedenk”) na aanleiding van Psalm 25:6: “Dink aan die liefde en trou, Here wat U van altyd af betoon het.” Twee sake staan sentraal: die mens se twyfel en God wat sy beloftes herbevestig.  

Diensorde

God versamel ons voor Hom

Aanvangslied

Lied 518 “Voel jy soms of die Here te ver is”

Aanvangswoord

“Dink aan die liefde en trou, Here, wat U van altyd af betoon het.”

Seëngroet

“Genade en vrede vir julle van God ons Vader en die Here Jesus Christus, deur die werking van die Heilige Gees!”

Antwoord 

Lied 509 “Op berge en in dale”; NSG 42 

Doop/Doopherinnering  

Genesis 15:1-12 handel oor die bevestiging van God se beloftes van trou aan mense wat twyfel. Dit is een van die gepaste gedeeltes in die Bybel om God se trou aan mense te bevestig, maar ook om God aan sy beloftes te herinner. Die teks kan ook in `n verhaalvorm aan die kinders rondom die doopvont vertel word.

Sang

Lied 290 “Dit is my troos dat ek gedoop is”

Geloofsbelydenis 

Voorganger: 
Die Here is my Lig en my Redder,

Gemeente:    
vir wie sou ek bang wees?

Voorganger: 
Die Here is my toevlug,

Gemeente:    
vir wie sou ek vrees?

Voorganger: 
Net een ding het ek van die Here gevra:

Gemeente:    
dat ek my lewe lank in sy huis mag woon om sy goedheid te belewe.

Voorganger: 
Op die dag van gevaar sal die Here my red

Gemeente:    
en ek sal sing tot eer van die Here. 

Voorganger: 
 Luister tog na my, Here, as ek roep,

Gemeente:    
wees my genadig en verhoor my gebed.

Voorganger:  
U het gesê ons moet U kom dien.

Gemeente:     
Ek is hier om U te dien, Here.

Voorganger:  
Moet U tog nie verberg en my wegstuur nie.

Gemeente:     
U was nog altyd my hulp. 

Voorganger:  
Moet my tog nie verstoot en verlaat nie.

Gemeente:     
U alleen is die God wat my red. 

Voorganger:  
Al sou my ouers my verlaat,

Gemeente:     
die Here sal my onder sy sorg neem.

Voorganger:  
Vertrou op die Here!

Gemeente:    
 Wees sterk en hou goeie moed!

Voorganger:  
Ja, vertrou op die Here!  

Antwoord

Lied 308 “Neem my lewe laat dit, Heer”; NSG 260 

Diens van die Woord

Gebed by die opening van die Woord

Gees van die lewende God

wees die tuinier van die siel.

Hoe lank wag ek nou al op U

stil – in die koue winter van my siel.

Maar nou in die kragtige Naam van Jesus Christus,

waag ek om U te smeek:

Hark weg die dooie blare van die verlede

vergruis die harde kluite

van my weerbarstige gewoontes en groewe.

Werk diep in my in die ryk kompos van nuwe visie en vreugde.

Plant diep in my siel lewegewende Woord

versorg, gee water, koester my hart

totdat die nuwe lewe in my ontkiem, groei en blom (Richard Foster). Amen.  

Skriflesing

Filippense 3:17-4:1 

Prediking

Antwoord

Lied 286 “Here God van liefde” 

Diens van die Tafel

Formulier

Hier kan die waarborg-aspek van die nagmaal ontgin word.

Die Here wil hê ons moet seker weet: Ons is syne! Daarom sê Hy dit vir ons oor en oor in sy Woord. En elke keer mag ons dit glo. Maar dit is nie altyd vir ons so maklik om dit te glo nie. 

Soms kan ons voel dit is waar. Dan is dit asof die Gees wat die Woord geskryf het, ook in ons hart roep: “Abba, dit is: Vader!” Maar dikwels voel ons niks. En sê vir onsself: “Jy is nie God se kind nie. As jy was, sou dit anders gevoel het.”

Soms, as ons na ons lewe kyk, ontdek ons dat ons lewe inderdaad anders geword het deur ons omgang met die Woord. Dan skep ons moed en dink: Ek is tog God se kind – kyk, Hy gee die oorwinning! Maar dikwels val of faal ons ten spyte van ons beste voornemens. Dan sê ons vir onsself: Jy, is nie kind van God nie; kyk maar net na jou lewe! 

Soms versterk die getuienis van medegelowiges ons en dan weet ons: Ek behoort aan die Here, Ek is syne. Ander kere vertel hulle egter van ervarings wat ons laat dink: So iets het nie met my gebeur nie. En die stemmetjie hierbinne vra: Is ek dan gered? 

Soms verloop die lewe vir ons voorspoedig. Dan is glo ook maklik. Maar skielik kan alles omswaai en dan val die stortreën, die vloedwaters kom af en die winde waai teen ons lewenshuis net soos teen dié van die ongelowige. Dan huil ons hart: Waar is ons God?
Die Here wil deur die nagmaal al die twyfelstemme stilmaak sodat ons sy stem kan hoor en die goeie nuus van ons verlossing kan glo! Daarom kom Hy self na ons toe en wys vir ons die prys wat Hy betaal het om ons as syne te koop: “Kyk, hierdie brood en wyn is my liggaam en bloed. Dit is vir jou om te eet, want dit is vir jou wat ek daarmee gekoop het. Jy is myne; jy hoef nie, nee, jy mag nie daaroor twyfel nie. Moenie langer ongelowig wees nie, maar wees gelowig!” En dan word die enigste ander stemme wat saak maak, dié van ander gelowiges wat saam met my lofsange sing omdat ons gered is (uit: Gebedeboek met Liturgiese voorstelle, outeur onbekend). 

Uitdeel en gebruik van tekens

Sang

Lied 303 “Eet die brood”; NSG “U het die brood gebreek”

Uitsending

Dankoffers

Vir Paulus was dit baie belangrik dat mense se verhouding met die Here reg is voordat hulle eers dink aan dankoffer gee. Hy noem as voorbeeld die gemeentes in Masedonië:  “. . . eers het hulle hulleself aan die Here gegee en toe aan ons. Dit is soos God dit wil” (2 Kor 8:5). Hulle het selfs bo vermoë gegee, want “die skadu van die kruis het oor hulle tjekboeke geval”.
Slotsang 

Lied 505 “Jesus U gaan voor”; NSG 161

Seën 

Die Here seën en beskerm elkeen wat Hom aanroep.

Hy verskyn tot hulle redding en is hulle genadig.

Hy verhoor hulle gebede en gee aan hulle vrede!

PREEKSTUDIE – FILIPPENSE 3:17-4:1

Teks

Daar is `n hipotese wat Filippense 3:2–4:3 as gedeelte van `n gefragmenteerde brief beskou. Dié gefragmenteerde brief is dan met ander gekombineer en die inhoud deur die redakteur aan die gemeente te Filippi gekommunikeer (Anderson). Binne die oënskynlike geheel sien sommige egter `n duidelike afbakening van 3:17 tot 4:1. Dit lê veral in die ooreenstemmende oproep om die apostel na te volg (3:17) en standvastig te wees (4:1). Sommige hanteer die vers as oorgangsvers tussen 3:16 en 3:18-19. Die laaste gedeelte van hoofstuk 3 (20-21) word duidelik van die vorige deel onderskei en hanteer. Inhoudelik vind dit aansluiting by 2:6-11 en word in teenstelling met vers 18-19 geplaas, deur die “maar” (Gr de) van vers 20. 

Vers 17. “wees my navolgers” (Gr summimètai mou): Die uitdrukking kan beteken “wees my navolgers” of “wees navolgers saam met my”. Paulus maak geen onderskeid tussen sy leer en lewensvoorbeeld nie. Hy roep die gelowiges (broers) op om hom en sy metgeselle na te volg. Nogtans verabsoluteer hy nie sy eie wandel nie, maar benader dit in die lig van hulle navolging van Christus (1 Kor 11:1); “Let op” (Gr skopeite): kyk na, hou dop, neem kennis van, merk; “Wat ons” (Gr hèmas): die klem val op die “ons”. Die voorbeeld van Paulus en sy medearbeiders moet deurslaggewend wees; “Wat lewe” (Gr peripatein): wandel; Paulus beklemtoon die waarde van navolging te midde van `n kultuur wat die voorbeeld van die leermeester as kritieke pedagogiese beginsel gesien het. Die woord “wandel” (Gr peripatein) slaan op `n populêre idee in die antieke wêreld, naamlik dat die mens se lewe `n reis is, waar keuses gemaak en sekere opofferings aanvaar moet word.

Vers 18. “My verdriet”: Paulus praat vanuit `n pastorale betrokkenheid met die gelowiges. “Baie”: die persone wat verwarring veroorsaak, is `n beduidende groep. “Vyande”: daar is redelike konsensus dat die vyande nie slaan op teenstanders buite die gemeente nie. Dit verwys ook nie na die Jode of die predikers van 1:15-18 wat met Paulus in kompetisie is nie. Paulus verwys moontlik na Joodse Christene wat steeds daarop aandring dat die Joodse bekeerlinge die minimum vereistes van die Tora (Wet) nakom (Anderson). Ander argumenteer dat die vyande eerder verwys na libertynse, Gnostiese gelowiges. Hierdie mense het hulle beroem op ‘n spesiale kennis (gnosis) wat volmaaktheid bring en daarom die fisieke lewe in die menslike liggaam geminag. “die Kruis van Christus”: baie lewe as vyande van die kruis. Die lewenstyl van baie is antagonisties teenoor die boodskap en werking van Christus se kruisdood. Beide die Judaïseerders (wat wetlike vereistes stel) en die Gnostiese Christene (wat hulle beroem op redding deur kennis) vind hulle sekerheid buite Christus se soenverdienste. Hulle lewe tereg as vyande van die kruis. Paulus toon dat die boodskap van die kruis sentraal tot sy teologie en sy etiek funksioneer.

Vers 19. Die vyande van die kruis word hier beskrywe aan die hand van hulle eindbestemming (Gr telos), hulle diepste lojaliteit (god), die dinge waarin hulle roem en waarop hulle hulle lewe fokus. Hulle einde is verderf, vernietiging, die teenoorgestelde van saligheid. Hulle fisieke begeertes (maag) is hulle god. Die dinge wat vir hulle tot skande is, is hulle trots. Vir Judaïseerders sou dit slaan op die uiterlike merk van die besnydenis en ander wetsonderhouding. Vir die Gnostiese Christene sou dit op hulle ongebreidelde vleeslike praktyke slaan. Beide roem egter in dinge wat tot hulle skaamte geld en wat aardsgerig is. 

Vers 20-21. Hierdie gedeelte funksioneer as kontras en beklemtoon die gerigtheid (die hemel) en lojaliteit van die gelowige. Die burgerskap (Gr politeuma – teenwoordige tyd) is van ‘n ander sfeer. Christene is deel van God se buitepos of kolonie op aarde. Hulle lewe in hoop op die koms van die Verlosser (`n seldsame term in die Pauliniese woordeskat). Die volle titel van Jesus word gebruik: “die Here Jesus Christus”. Dit suggereer `n belydenisformulering.

Vers 21. “Deur die krag”: Jesus beoefen die gesag wat hy van die Vader ontvang het. “Alles onderwerp”: die totale werklikheid, alles wat bestaan. “Ons nederige liggame”: die swak, sondige en sterflike bestaan. Dit is meer as die liggaam en sluit ons menslike self in. “Verander”: transformasie van ons nederige bestaan met die opstanding. “Soos sy verheerlikte liggaam”: konformering met die geestelike liggaam van Christus. 

4:1. Paulus beklemtoon die gemeente se lojaliteit aan die Here en moedig hulle aan om daaroor te getuig.

Konteks
Paulus bring `n aantal begrippe bymekaar wat verskillende invalshoeke bied. Anderson identifiseer die vyande van vers 18 as Judaïseerders. Die sentrale konflik in die eerste gedeelte (3:17-19) wentel dus rondom die plek van die Tora (wet) en die verhouding tussen Ou en Nuwe Testament. Die beskuldiging teen die vyande verwys primêr na hulle oënskynlike obsessie oor Joodse wetlike voorskriftelike (tov voedsel en besnydenis). Hiervolgens verkondig Paulus vryheid van Joodse wettisisme en `n radikalisering van die voorskrifte van die Tora. God skep in Christus `n inklusiewe gemeenskap wat alle sosiale en godsdienstige hindernisse oorbrug.

Ander skrywers argumenteer dat die probleem in ons teks nie dié van Christelike wettisisme in aansluiting by 3:2-11 is nie, maar wel `n misbruik van Christelike vryheid. Die saak vir bestryding is nie teologie nie, maar etiek. Die verwysing na “vyande” slaan dus op libertynse gelowiges in die gemeente. Hierdie Christene het oënskynlik in losbandigheid en sonder enige vleeslike dissipline gelewe. Hulle god is hulle begeertes (maag) en hulle skande is hulle trots. Hierdie mense het ook geen ewigheidsverwagtinge gekoester nie, omdat hulle oortuig was deur hulle valse verlossingsleer; dat hulle reeds die volle vernuwing en saligheid geniet. Sodanige Gnostiese Christene moes noodwendig die liggaam minag en `n radikale skeiding maak tussen die “verligte gees” en die vernederde liggaam. Die kenmerke van die Gnostiese Christene is hulle aanspraak dat hulle alreeds opgestaan het tot `n hemelse lewe op aarde. Hulle het daarom die liggaam as onbelangrik behandel en deelgeneem aan seksuele misdrywe, en alle voedselbeperkinge geïgnoreer. Hulle meerderwaardigheid het veral gelê in hulle gewaande verligting deur die Goddelike Gees.

 `n Ander invalshoek wat Paulus se woordgebruik oproep, is dié van die Joodse apokaliptiek. Hierdie raamwerk maak `n skerp onderskeid tussen die teenwoordige eeu, waar die liggaam betrokke is in `n sterflike werklikheid, en die toekomstige eeu. In so `n komende eeu sal die martelare opgewek word om te deel in die nuwe orde met `n verheerlikte liggaam. Daar is dus `n teenswoordige eeu en die komende eeu. Die evangelie wysig hierdie skema deur te verkondig dat die krag van God alreeds sigbaar word in die lewe, dood en opstanding van Jesus. Christene lewe in en vier die oorwinning van Christus oor alle magte van sonde en dood. Ons het reeds `n voorsmaak van die finale vervulling. Gelowiges leef daarom in `n vurige verwagting op die koms van ons Verlosser. Ons verlang na die transformasie van ons liggaam. Terwyl ons as vernederdes lewe, antisipeer ons in lewe en wandel, asook in gerigtheid en aanbidding, die verheerliking van ons liggaam. 

Paulus praat egter nie net van `n veranderde liggaam nie, maar plaas die vernuwing in konteks van die totale volk van God en selfs van die totale werklikheid. Ons is nou burgers (volkslede) van die hemel, van waar ons Jesus verwag. Hy sal alles aan Homself onderwerp. Daar is `n onmiskenbare politieke agtergrond in Paulus se gebruik van die begrip “burgers”. Dit roep die koloniale status van Filippi, as Romeinse kolonie, op. Dit kan ook verwys na die Joodse sinagogale gemeenskappe. Die sentrale gedagte is dat die kolonie of etniese gemeenskap vreemdelinge is. Hulle het ander gewoontes, waardes, kulturele gebruike en bowenal lojaliteite. Hulle verteenwoordig die belange van hulle tuisland. Om dit te kan doen, let hulle op hulle Verlosser, het hulle `n verwagting en let hulle op mekaar.

Preekvoorstel

Fokusteks 3:20 - God se buitepos in die wêreld

Eers kan die beeld oor burgerskap uitgelê word. Die posisie van Filippi as Romeinse kolonie met spesiale voorregte en verantwoordelikhede kan verduidelik word. Sentraal hierin is die aspekte van vreemdelingskap en die lojaliteit van `n kolonie se burgers aan hulle moederstad. Die spanning tussen die plaaslike omgewing en hulle eintlike tuiste moet veral belig word. Die Christelike gemeenskap, met haar hemelse burgerskap, kan daarna op verskeie punte vanuit die teks belig word. Aspekte vir aandag sluit in: ons lojaliteit, wat en wie ons verwag; hoe ons moet lewe.

Tweedens kan die gevare van `n misplaaste lewenstyl belig word: Wettisisme wat Christus se offer onvoldoende ag; libertinisme wat gebou is op valse hoogmoed, en die kruiskarakter van die Christen se leefwyse.

Laastens kan op Paulus se aanmoediging tot navolging gefokus word. Die kritieke rol wat `n gelowige voorbeeld speel om gelowiges tot getrouheid en standvastigheid aan te spoor, kan belig word.

